
Inatsisartut Suleriaasianni § 32 naapertorlugu aalajangiiffigisassatut  siunnersuut imaattoq 

matumuuna saqqummiuppara: 

 

 

Angutit arnallu persuttaasartut katsorsarneqarfissaannik pilersitsinissamut Naalakker-

suisut suliakkerneqarnissaannut Inatsisartuni aalajangiiffigisassatut siunnersuut.  

(Inatsisartunut ilaasortaq Naaja Nathanielsen, Inuit Ataqatigiit) 

 

 

Tunngavilersuut 
Kalaallit Nunaanni persuttarneqartartut amerlasoorujussuupput, pingaartumik arnanut sammi-

tinneqartoq. Persuttaaneq tamanna tassaavoq inuiaqatigiinnitsinni alianartuullunilu taarsiuu-

taasoq. Persuttaanerit tamarluinnarmik inuiaqatigiinnut ajortumik tuttarput. Angerlarsimaffin-

ni persuttaasarnerit ammasumik oqallisigineqalernerat ilutigalugu  persuttaasarneq qaangeru-

mallugu innuttaasut ikioqqullutik saaffiginnittartut amerliartorput.  

 

Inuiaqatigiinni taamak persuttaasoqartigitillugu angutinut arnanullu persuttaasartunut katsor-

saanissamik periarfissiisoqartariaqarpoq. Neqeroorut inunnik persuttaanermik pissutsinik a-

tuuttartunik ilisimasalinnik inuttaqarluni ingerlanneqartariaqarpoq. Qularutiginngilara amerla-

suut qanigisaminnut taamatut innarliinerminnik nassuerutiginnillutik neqeroorut atorluaru-

maaraat.  

 

Nalunngilarput persuttaaneq kinguaariinnut tullernut tuniluuttarmat. Taamaattumik persuttaa-

nerup unitsinneqarsinnaaneranik pissutsinillu allannguisoqarsinnaaneranik meeqqanut takutit-

sisinnaaneq pingaartuuvoq.  

 

Angajoqqaat akornanni persuttaanermik isigisaqarneq aserorsaataasarpoq, persuttarneqarneq 

aserorsaataasarpoq, aporaaffinnilu persuttaanerup sakkutut atorneqartarnera aserorsaataasar-

poq.  

 

Innuttaasut amerlavallaat persuttarneqarsimanermit timikkut tarnikkullu kinguneqartitsipput. 

Ersiorluni kamallunilu inuugaanni inuunermut pitsaasumillu inuunissamut nukissat piiarne-

qartarput. Kalaallit Nunaanni Namminersorneq piviusunngortinneqassappat taava inuiaqati-

giinni persuttaaneq unitsinneqartariaqarpoq.  

 

Persuttaasartunut katsorsarneqarnissamik tigussaasumik periarfissiisoqarnissaa maanna piffis-

sanngorpoq. Neqeroorutigineqarsinnaasut piffinni ataasiakkaani nunap immikkoortuinilu atu-

gassarititaasunut naleqqussarneqarsinnaapput.  

 

Nunani allani misilittagarineqareersut atorluarneqarlutillu isumassarsiorfigineqarsinnaapput, 

taakkunanimi angutinut arnanullu persuttaasartunut katsorsartinnissamik neqeroorutaasinnaa-

sut periutsillu  amerlaqaat.  

Piffissarlu ungasinnerusoq isigalugu katsorsarneqarnissamut neqeroorut persuttarneqarsima-

sunut periarfissaalertariaqarpoq, taamatuttaaq meeqqanut annersinneqarsimasunut imaluunniit 

persuttaanermik isiginnissimasunut.  

 

Nunalli aningaasatigut killissai nassuerutigalugit pingaarnersiuisoqartariaqarpoq, siullertullu 

persuttaanerup pinissaagaluanik pinaveersimatitsisoqarluni.  

 

Imerajuttunut katsorsaariaaseq assigalugu katsorsaanermik neqeroorut imminnut ikioqatigiif-

fittut gruppiliornernik tapertaqarsinnaavoq. Gruppit taamaattut aamma sumiiffinni allanut ma-

ligassiuisutut inissisimasinnaapput.   


